II ҚИСМ. БАЙРАМЛАРДА ТАРИХИЙ ШАХСЛАР ФАОЛИЯТИ ОРҚАЛИ БОЛАЛАРНИ ВАТАНПАРВАРЛИК РУҲИДА ТАРБИЯЛАШ

Тарихни ўрганишда турли байрам ва тарихий кечаларнинг аҳамияти каттадир. Бу ҳақда махсус Концепцияда тўғри талаблар қўйилган1. Бунда болаларнинг ёш психологик хусусиятларини ҳисобга олган ҳолда, бадиий асарларнинг матнини қайта ишлаб чиқиб, яъни соддалаштириб саҳна кўринишларини тайёрлаш мумкин. 

Тарихий шахслар, ватанимиз озодлиги учун курашган ватандошларимиз, буюк давлат арбоблари ёки алломалар ҳақида ҳикоя ва саҳна асаридан лавҳалар намойиш этиш мавзуни нафақат назарий бойитиш, балки ёшларни ҳозирги кунда долзарб бўлган миллий ғоя ва ватанпарварлик руҳида тарбиялашга хизмат қилади.

САҲНА КЎРИНИШЛАРИ

1. Соҳибқирон Амир Темур
2. Мирзо Улуғбекнинг боғи
Ғулом Каримнинг “Соҳибқирон ва аллома”
СОҲИБҚИРОН АМИР ТЕМУР

Амир Темур 

Бибихоним - малика

Султон Ҳусайн – Амир Темурнинг невараси

Райҳона – Миср маликаси

Шоҳмалик

Абдужаббор амир

Иккита навкарлар

1-парда.

Арабча куй янграйди. Саҳнага Миср маликаси Райҳона ва Амир Темурнинг невараси Султон Ҳусайн шодон кириб келадилар. Райҳонанинг қўлида зийнатланган Дамашқ пўлатидан ясалган қилич бўлиб, малика макр ва кибор билан рақсга тушади. Малика қилични амирзода Султон Ҳусайнга беради.

Султон Ҳусайн: Маликам, Сиз ҳадя этғон бу қилич менинг қўлимда Мисрга шону шавкат ва унинг душманлариға ўлим келтирғусидир. Афсус, ҳозир бисотимда Сизга совға киладурғон арзигулик бирор дуру жавоҳирим йўқ!

Райҳона: Шаҳзодам, ғалаба мен учун тенгги йўқ ҳадя бўлур! Мовароуннаҳр маликаларини канизак қилиш истаги эрса мени ёндирур!

Султон Ҳусайн: Ундай бўлса, жанггоҳ сари отланишга изн беринг.

Райҳона: Шаҳзодам, менинг ғалабага ишончим комил!

Султон Ҳусайн: Ишончингизни оқлашга ваъда берамен.

2-парда.

Амир Темур чодирди. Ҳар тарафдан ғалабадан дарак бергучи бурғулар овози янграйди. Шоҳмалик ва амирлар Соҳибқиронга хушнуд боққанча туришибди.

Шоҳмалик: Аълоҳазрат, жанггоҳ бўйлаб ғалаба шодиёналари янграмоқда! Куч-қудратда Қамариддин ва Тўхтамишдан қолишмайтурғон душмангиз Миср султони Фараж бугун мағлуб этилди! Фарзандингиз амирзода Шоҳрух Мирзо хоин набирангиз Султон Ҳусайнни асирга олиб, ўз чодириға келтурди, унинг бирла беш юзга яқин киши таслим бўлишди. Улуғ зафарингиз муборак бўлсин, Олампаноҳ!

Амир Темур: (Азобда) Ғалаба - улуғ зафар! Аммо мен мағлубиятда ҳам бунчалик азият чекмағон эрдим. Ўз набирам ўз қўлимда асир! Амир Шоҳмалик, у хоини менинг ҳузуримга келтиринг!

Шоҳмалик: Бош устига! (Таъзим қилиб, чиқиб кетади).

Амир Темур: Ё, Оллоҳ, ўйлаб ўйимга етолмаймен. Бу тушумми, ё ўнгим? Менинг азим салтанатимни эгаллаш қасдида Тўхтамишдан ҳам хавфлироқ ёв ўз қўйнимдан чиқса-я!? Асал бериб парвариш қилғон жигарпорам менга заҳар тутса-я!?

Бибихоним: Ассалому алайкум, ҳазратим!

Амир Темур: Ваалайкум ассалом! Бибижон, менга маслаҳат беринг! Мен оғир азобдамен!

Бибихоним: Тушунамен, Соҳибқироним! Менинг маслаҳатим эрмас, илтижоим шуки, жигарпорамиз устидан ғазаб билан эрмас, меҳр бирлан ҳукм чиқармоқ зарур. Набирамизга шафқат кўргузинг, ҳазратим!

Амир Темур: Йўқ! Хоинга шафқат йўқ!!! Мен бу салтанатни не-не азобларда бунёд этдим! Салтанатим яхлитлигини бузишга журъат этғон ким бўлишидан қатъи назар, менинг душманимдур!

Бибихоним: Яхшилаб ўйланг, Соҳибқироним, яхшилаб ўйланг, сураймен ҳазратим!

Амир Темур: Суюкли набирам бугун Ватани, ҳалқига хиёнат қилди! Уни олиб киринг!

Шоҳмалик: Бош устига! (Олиб кирадилар).

Амир Темур: Уҳ, нобакор маҳлуқ! Миср Султонининг ялоқхўр ити!

Султон Ҳусайн: Бобожон, бобожон мени авф этинг, тавбамга таяндим! Кечиринг мендек беандишани!

Амир Темур: Қаршингда бобонг эмас, Туронзамин султони Амир Темур турибди!

Султон Ҳусайн: (Тиз чўкиб) Ўшал, ўшал Туронзамин султони Ҳазрати Амир Темур Қўрагонийга илтижо қиламен! Севги туфайли йўлдин адашғон мен осий бандасиға бир бора шафқат қилғайлар!

Амир Темур: Севги дейсанму?!!!

Султон Ҳусайн: Шундай бобожон! Мен Туронзамин Ватанимни жондин ортиқ севамен, ҳа-ҳа, жуда-жуда севамен!

Амир Темур: Сотқинда севги, муҳаббат не қилсин? Ватанни севмоқ иймондандур. Она Ватанга севги бўлмағон муртадга севгини ким қўйибди, дажжол?!

Султон Ҳусайн: Дажжол?! Мен дажжол эрмасмен! Амирзодамен! Барча фарзандларингизга алоҳида суюрғол бериб, яна битта эркатойингизга валиаҳдликни инъом этиб, мен ғарибни ўйламағонингиздин кейин мен нечун ўйлашим керак эрди? Барча нарсадин қуруқ қолиш кимга алам қилмайди, дейсиз?

Амир Темур: Мен ўғил ва набираларнинг ёшига қараб ёки набирам бўлгани учун эмас, балки аларнинг хизматиға қараб мулк берамен. Шунга ҳам ақлинг етмадиму, кўрнамак! Ишқни эл-юрт ишқидин устун қўйғон сен нодонсен! Мўғул зурриётдин бўлғон Тўхтамишнинг жинояти сенинг жиноятинг олдида ҳалво бўлиб қолди-ку!

Абдужаббор: Авф этинг, олампаноҳ! Набирангизнинг қонидан кечинг! Сизга тарихдан яхши маълумки, ҳалифа Язид имом Ҳусайнни қатл қилғони учун анинг номи неча асрлардан бери нафрат билан тилга олинур!

Амир Темур: Қиёсингиз ноўрин! Имом Ҳусайн фаришта каби бир бегуноҳ зот эрди! Биз эрса, ҳозир хоинга жазо бериш ҳақида машварат этяпмиз. Шоҳмалик, Мирзо Султон Ҳусайнни ўз навкарлари билан қатл этиш лозим эрмасму?!

Шоҳмалик: Сотқиннинг жазоси шуку-я, олампаноҳ, Мирзо Султон Ҳусайн қилмишидан пушаймон. Уни авф этинг!

Амир Темур: Шоҳруҳ Мирзо, сен не дейсан?

Шоҳруҳ: Қиблагоҳ, жиянимни қатл этсангиз, марҳума опам Оғабегимнинг руҳлари чирқиллайди-ку?!

Амир Темур: Сизлар гуё барчангиз келишиб олғондек, бу хиёнаткорнинг гуноҳидин ўтишга мени ундамоқдасизлар!

Шоҳмалик: Олампаноҳ, Сизнинг нақадар олийҳиммат зот эркаелигингиз бутун оламга маълум ва машҳурдир! Ахир Сиз қанча ғанимларни, ҳаттоки, ўз зоти олийингизга суъиқасд уюштирғон кўрнамакларни авф этғон пайтларингиз бўлғон! Илтимос, унга имкон беринг!

Амир Темур: Мени инонтирдингизлар. Дарҳақиқат, қариганимда кўлимни ўз набирам қонига бўяш менга муносиб эрмас. Анинг ҳам, навкарларнинг ҳам қонларини ўзларига бағишлагум. Хўш, яшашни истайсенму?

Султон Ҳусайн: Ҳа, ҳа истаймен яшашни, бобожон, истаймен!

Амир Темур: Шунча гуноҳлардин кейин-а?

Султон Ҳусайн: Ҳа, қиблагоҳим, қилғон гуноҳларимни ювиш учун яшашни истаймен!

Амир Темур: Аммо бу ҳали бутунлай жазодин соқит бўлдинг деган гап эрмас. Барчага сабоқ бўлиши учун Мирзо Султон Ҳусайн ва унинг навкарлари бутун лашкар олдида ерга ётқизилиб, йигирма даррадан урилсин!

Абдужаббор амир: Бу қандай бўларкин, олампаноҳ?! Навкарлар майли – я, аммо Мирзо Султон Ҳусайн амирзода – ку?

Амир Темур: Менинг лашкаримда интизом амирзода учун ҳам, оддий навкар учун ҳам бирдур! Шунинг учун фармоним бекаму кўст ижро этилишини ўзингиз назорат қилинг!

Султон Ҳусайн: Бобожон, валинеъматим, лашкар олдида шарманда қилманг мени!

Шоҳмалик ва бошқалар: Бош устига!

МИРЗО УЛУҒБЕКНИНГ БОҒИ

Амир Темур 

Муаллиф – мураббийнинг тушунтириш ва тавсилотлари

Мирзо Улуғбек – Амир Темурнинг невараси


Ёз кечаси. Ёш Мирзо Улуғбек субкли бобосининг ёнида, юмшоқ ўриндиқда пишиллаб ухламоқда. Соҳибқироннинг уйқуси келмай неварасининг юзига тикилганча ҳаёлга берилган эди.


Амир Темур: Умрим жанг-у жадалларда, юрт қайғуси йўлида ўтмоқда. Юрт тинч, осойишта бўлганда, мен ҳам олим бўлармидим... Афсуски, менинг ёшлигим, юртни чингизийлардан озод этиш йилларига тўғри келади. Улуғбек илм йўлидан кетса, минг-минг рози эдим. Бизнинг авлоддан ҳам кўплаб олим-у фузалолар чиқмоғи керак. Бу юртдан Аҳмад Фарғоний, Мусо Хоразмий, Ибн Сино, Имом Бухорийлар чиққанлар ва элимий довруғини жаҳонга ёйганлар. Улуғбек ҳам аларнинг йўлидан борса, элимий шаъни яна юксак кўтарилгай.

Соҳибқирон дераза ёнига бориб юлдуз тўла қорамтир осмонга тикилди. Улуғбек уйғониб бобосининг ёнига келади. 


Мирзо Улуғбек:  Бобожон, нечун ярим тунда ором олмасдан, самога кўз тикиб ўтирибсиз?


Амир Темур: Бу барчаси сизнинг юлдузларингиз, мирзом. Мен аларга тикилиб, келажагингиз ҳақида сўзлашмоқдаман.

 Мирзо Улуғбек:  Алар нени башорат қилурлар? 

Амир Темур: Айтадурларки, Улуғбек қиличдан кўра китобга кўпроқ мехр қўйгандир. Ростми шу гап, мирзом?

Мирзо Улуғбек:  Рост, буважон, рост! Сизнинг юлдузларингиз мени дунёнинг нариги четигача ҳеч бир янглиштирмай олиб борурлар. Менинг юлдузларим сизга зафар келтиргай, буважон!


Соҳибқирон суюкли неварасининг нимага шаъма қилаётганини дарҳол англади. “Ҳиндистон юриши оғир бўлғай, аммо биз у ердан зафар ила қайтгаймиз”, дея кўнглидан ўтказибди. Ва Ҳиндистонга бориб қайтгунча, бир йил давомида ҳамиша Улуғбек ҳақида ўйлади.

Ниҳоят, 1399 –йилнинг 28-март куни Амударё устига солинган Солкўприқдан ўтаркан, неварасини соғиниб эслади. У ўзини кутиб олгани чиққан сарой хонимлари-малакалар билан хотиржан саломлашди. Ундаги бу совуққонликни кўрганлар:

“Амиримиз анча толиқибдилар”, деган ҳаёлга боришди. Аммо ўзи томонга чопиб келаётган неварасини кўрган Соҳибқироннинг хира кўзлари нурга тўлиб бирдан чарақлаганини кўришиб гап нимада эканлигини дарҳол  пайқашди. 

Амир Темур: Сиз ҳам келдингизу, мирзом? Мен сизша хат жўнаган эдим, олдингизму?

Мирзо Улуғбек: Ассалому алайкум бобожон, мен сизни жудаям соғиндим, (Улуғбек бобосининг бўйнидан кучди) Хатингизни олдим, бобожон, ўқиб ҳурсанд бўлдим.

Амир Темур: Сиз кўп китоб ўқиётган эмишсиз?

Мирзо Улуғбек: Фалакиёт илмига оид китобларни кўп яхши кўрамен, бобожон!

Амир Темур: Мирзо Улуғбек, қаранг сизга нималар келтирдим. Ахир бугун таваллуд кунингиз. Кумуш, ёқут, марваридлар-у олтинлар, сопли қиличлар, гурзилар, қимматбаҳо буюмлар! Кўнглингизга нима ёқса, ўшани олинг!

Мирзо Улуғбек: Раҳмат бобожон, аммо мен уларни нима қиламан? Мана шу халқани танладим.

Амир Темур: Танлаганингиз шуми? Бунинг нималигини биласизми? Бу нарса  устурлоб! У билан осмону-фалакдаги юлдузлар ҳолатини аниқлайдилар. Улуғбекка фалакиётшунос олим Мавлоно Аҳмад устозлик қилсин! Суюкли неварам Улуғбек барпо этадиган бу боғ илм-у маърифат боғи, деб аталади. Бу боғнинг дарахтлари самараси – мевалари китоблардир, мевалари эса ҳикматлар саналғай. Бир кун келиб мен ҳам, сен ҳам бир ҳовуч тупроққа айланамиз, аммо Улуғбек яратган боғ абадий яшнаб туради. 
1 Синфдан ташқари тарбиявий ишлар Концепцияси / Ўқувчи маънавиятини шакллантириш. Умумтаълим мактаблари, маънавий-маърифий ишлар бўйича директор ўринбосарлари ва тарбиячилар учун қўлланма. – Т.: Шарқ, 2000. – 301 б. 





PAGE  
5

